
Uunga siunnersuut:  Inuit innarluutillit tapersersorneqarnissaannut Inatsisartut 

inatsisaata allanngortinneqarnissaanut Inatsisartut inatsisaat 

 (Meeqqanut, Inuusuttunut Ilaqutariinnullu Naalakkersuisunut ilaasortaq) 

 

Uunga siunnersuut:  Meeqqat tapersersorneqarnissaannut Inatsisartut inatsisaata 

allanngortinneqarnissaanut Inatsisartut inatsisaat 

(Meeqqanut, Inuusuttunut Ilaqutariinnullu Naalakkersuisunut ilaasortaq) 

 

 

Akissuteqaat 

(Meeqqanut, Inuusuttunut Ilaqutariinnullu Naalakkersuisoq) 

Aappassaaneerneqarnera 

 

  

Meeqqat tapersersorneqarnissaannut Inatsisartut inatsisaata allanngortinneqarnissaanut 

Inatsisartut inatsisissaattut siunnersuutip aamma Inuit innarluutillit tapersersorneqarnissaannut 

Inatsisartut inatsisaata allanngortinneqarnissaanut Inatsisartut inatsisissaattut siunnersuutip 

peqqissaartumik suliaqarsimanera pillugu, kiisalu siunnersuutit tigulluarneqarnerannut 

Naalakkersuisut Ilaqutariinnermut Peqqissutsimullu Ataatsimiititaliaq qutsavigiumavaat.   

 

Ataatsimiititaliap isumaqatigiissup siunnersuutit tapersersormassuk Naalakkersuisut 

nuannaarutigaat. 

 

Meeqqat inuusuttullu 18-t inorlugit ukiullit pineqaatissinneqarsimanertik pissutigalugu 

angajoqqaaminnit tikeraarneqarsinnaanngitsut Ataatsimiititaliap maluginiarpaa.  Tamanna 

itisilerusuppara.  Kikkulluunniit tigummigallagaasut pineqaatissinneqarsimasulluunniit 

aallaaviatigut tikeraarneqarnissamik pisinnaatitaaffeqarput.  Suliap 

misissoqqissaarneqarnerani tigummigallagaasoq tikeraarneqarsinnaanngitsoq politiit 

aalajangersinnaavaat.  Pineqaatissiisoqareersillugu ulloq unnuarlu paaqqinnittarfik tassaavoq 

tikeraarneqarsinnaanermik akuersissuteqartussaq.  Isumannaatsuunissap torersuunissalluunniit 

pisariaqartippassuk, ulloq unnuarlu paaqqinnittarfiup inuit aalajangersimasut 

tikeraarsinnaanerat inerteqqutigisinnaavaa.  Inuusuttut ilaannut angajoqqaaminnik 

tikeraarneqarsinnaannginnerat tamatuma piviusumik kingunerissavaa. 

 

Meeqqanut atugassarititaasut Naalakkersuisut pingaartittorujussuuaat aamma meeqqanut 

inuusuttunullu atugassarititaasut Meeqqat pisinnaatitaaffii pillugit Naalagaaffiit Peqatigiit 

isumaqatigiissutaannut akerliussannginnerat pillugit ataatsimiititaliaq isumaqatigalugu.  

Taamaammat inuusuttunut pillaatisiaminnik atuisunut atugassarititaasut isumaqatigiissutip 

killissarititaasa iluanni tamatigut pisarnissaat Naalakkersuisut suli eqqumaffigissavaat.  

 

Taama oqaaseqarlutik siunnersuutit aappassaaneerneqarnissaanut Naalakkersuisut 

tunniuppaat.  

 

 


